
2011. urtera bitarte, Gizarte Zerbitzu Orokorren Zorrora 825 milioi eurotik gora bideratzea onetsi du Nafarroako Gobernuak
Nafarroako populazioaren %25 inguru baliatuko da horren prestazioez
Asteartea, 2008ko apirilaren 8a.  2008tik 2011ra bitarte Nafarroako Gobernuak 825 milioi € inguru Gizarte Zerbitzu Orokorren Zorrora bideratzeko asmoa du; dokumentu horrek ezarri eta zehaztu egiten du pertsona guztiek gizarte zerbitzu berariazkoak jasotzeko duten eskubide subjektiboa, betiere zerbitzu horien beharra badute eta behar diren baldintzak betetzen badituzte. 
Nafarroako Gobernuak atzo eman zion bere oniritzia Gizarte Zerbitzuen Zorroari, eta aurreikuspenen arabera ekainean hartuko du indarra, Nafarroako Kontseiluak bere iritzia eman ondoren. Haren aurkezpena gaur goizean egin da, bigarren lehendakariorde eta Ekonomia eta Ogasun kontseilari Álvaro Miranda Simavillak eta Familia, Gazteria, Kirol eta Gizarte Gaietako kontseilari María Isabel García Malok emandako prentsaurreko batean. Bai lehendakariordeak bai kontseilariak nabarmendu dute Nafarroa izan dela Espainiako lehenbiziko erkidegoa horrelako proiektu bat abiarazten, eta zorroaren edukia Nafarroako Gobernuak egindako apustu sozialaren adierazgarri dela, lehendakariak berak, Miguel Sanz Sesmak, inbestidura hitzaldian iragarri zuenaren haritik, orduan esan baitzuen legegintzaldi hau “pertsonen legegintzaldia” izanen zela. 

Iaz, 2007an, Gizarte Gaietako Departamentuak 141 milioi € erabili zituen orain zorroa osatzen duten prestazio horietan. Aurten, berriz, 2008an, zerbitzu hau abian jarriko zela aurreikusirik, Nafarroako Gobernuak 172,3 milioi euroko aurrekontua esleitu zion. Hurrengo urteetarako, zuzkidura 207 milioi eurokoa izanen da 2009an; 217 milioikoa 2010ean eta 229 milioitik gorakoa 2011n. Horrek esan nahi du gastua 88 milioi eurotik gora gehituko dela lau urteko epean, hau da, Gizarte Zerbitzuen Zorroaren prestazioetarako aurrekontuak %62ko igoera izanen duela. 

Mendekotasun Legearen aplikazioaren ondorioz, Estatuak egin beharreko ekarpena 49,6 milioi eurokoa da, 12 milioi € inguru urtean, alegia zorroaren kostuaren %6 2008tik 2011ra bitarte. 

Gizarte zerbitzuak, eskubide subjektiboa 


Zorroak honako hauen aldeko irizpena jaso du: Nafarroako Gizarte Ongizatearen Kontseilua, Nafarroako Adinekoen Kontseilua eta Foru Eraentzaren Foru Batzordea; etapa berria irekiko du Nafarroako gizarte zerbitzuen arloan eta Foru Komunitateko gizarte politika gauzatzeko ildoa ezarriko du. 


Gizarte zerbitzuen zorroaren berritasun nagusia da pertsonek gizarte zerbitzu zehatzetarako eskubidea dutela ezartzen duela, eskatzeko moduko eskubide subjektibo gisa. Horrez gain, eskubide hori zehaztu egiten du, halako moduan non bai populazioak bai profesionalek tresna bat izanen baitute, zer prestaziotarako eskubidea duen eta zeintzuez baliatu daitekeen jakiteko, bermaturik egon ala ez; prestazio horien onuradun izateko zer betebehar bete behar dituen; zerbitzua noiz eta zer ordutan egonen den irekita; administrazioak zer konpromiso hartzen duen prestazioa emateko epeei dagokienez; zenbat kobratuko duen, diru-laguntzen kasuan, eta gutxienez norainoko zerbitzua eska dezakeen. 
Mendekotasuna duten pertsonen arloan, zorroa Mendekotasun Legean aurreikusitakotik haratago doa. Legeak hiru mendekotasun gradu ezartzen ditu (mendekotasun handia, larria eta moderatua), haietako bakoitza bi mailarekin (1 eta 2), eta pixkanaka aplikatzeko aurreikuspena du, zeinaren arabera, 2007. urtean, babesak mendekotasun handia dutenak hartuko lituzkeen, 2008an eta 2009an, mendekotasun larria, 2. mailakoa, dutenak, 2010ean eta 2011n, mendekotasun larria, 1. mailakoa, dutenak, eta 2012tik aurrera, azkenik, mendekotasun moderatua dutenak. Zorroak aurreikusten duenez, ordea, 1. mailako mendekotasun larria dutenak aurten sartuko dira jada etxean gelditzeko laguntzetan eta egoitzetako aldi baterako egonaldietarako laguntzetan, eta datorren urtean eguneko zentroko zerbitzuetarako eta eguneko egonaldietarako laguntzetan, bai eta garraio egokitu eta lagundurako ematen direnetan ere. 
Zorroa orokorra da bi arrazoirengatik. Lehenengo eta behin, Nafarroako Gobernuaren erantzukizunekoak diren prestazio guztiak biltzen dituelako, hau da, nafar guztiei eskaintzen dizkiena, zein den ere haien bizitokia. Eta bigarrenik, toki entitateek gizarte zerbitzuen arloko eskumenak badituzte ere, eta haien zerbitzuak eta diru-laguntzak diseinatu eta eskaintzeko duten autonomia errespetatuz, zorroak bermatzen duelako Nafarroa osoan gutxieneko homogeneoa izatea oinarrizko osasun laguntzaren edo oinarrizko gizarte zerbitzuen arloetan. Horrela, zorroak lortzen du pertsona guztiak berdintasunez baliatzea prestazio berdinez, edozein izanik ere haien bizitokia.
Zorroan sartutako zerbitzuek gizarte osoa hartzen dute bere baitan, oro har, eta, bereziki, pertsona ahulenak ere: zaharrak edo ezgaitasuna dutenak, mendekoak izan edo ez; bazterketa soziala pairatzen dutenak edo pairatzeko arriskuan daudenak, babes gabezia edo gatazka soziala jasaten duten adingabeak, edo horren arriskuan daudenak, eta genero indarkeriaren biktimak.

Hortaz, zorroaren balizko xede diren pertsonak 150.000 inguru dira Nafarroan, hau da, populazioaren %25. Zehaztuta, 10.000 pertsona gizarteratze arloan, 1.500 adingabeen arloan, 130 genero indarkeriaren biktimen multzoan, 32.000 ezgaitasuna dutenena eta 106.000, zaharrak.
140 prestazio esku hartzeko zortzi arlotan
Gizarte Zerbitzuen Zorroak bi multzotan banatzen ditu prestazioak, bermatuak direnak eta bermatuak ez direnak. Guztira, 140 prestazio, horietatik 90 (guztien %64), bermatuak eta 50 (gainerako %36a), ez-bermatuak. 

Esku hartzeko zortzi arlotan egituratuta dago: oinarrizko laguntza, mendekotasunerako laguntza, zaharrendako laguntza, ezgaitasuna dutenendako laguntza, adimeneko eritasuna dutenendako laguntza, gizarte bazterketako egoeran daudenendako laguntza, adingabeendako laguntza eta genero indarkeriaren biktimendako laguntza. Esan beharra dago hiru arlotan, oinarrizko laguntzan, mendekotasuna dutenendako laguntzan eta genero indarkeriaren biktimendako laguntzan, prestazio guztiak bermatuak direla.

Gainera, azpimarratzekoa da 140 prestazio hauetatik %81 (113 prestazio) zerbitzuak direla eta %19 (27 prestazio), berriz, diru-laguntzak, Nafarroako Gobernuak pertsonei zerbitzuak ematearen alde egin duen apustuaren isla, helburua baita baliabide mota desberdinak eskaintzea, pertsona bakoitzak aukera dezan zer laguntza mota nahi duen, bere nahien eta beharren arabera, aukera askatasuna errespetatuz.

Partaidetzazko prozesua 

Gizarte Zerbitzuen Zorroa sektore honetako entitate, gizarte eragile, indar politiko eta profesional guztien partaidetzatik abiatu den aldetik, Nafarroako gizarte osoaren tresna da, bermea duena eta guztiena. Zorroa partaidetzan oinarritutako prozesu baten bitartez prestatu da. Gogoratu behar da iazko irailean jendaurrean aurkeztu zela oinarrizko dokumentu bat, 78 prestazio biltzen zituena (62 bermatuak eta 16 ez-bermatuak) partaidetzazko lehen prozesua eragin zuena. Horrekin zorroaren aurreproiektua prestatu zen, 111 prestazio bilduta (71 bermatuak eta 40 ez-bermatuak), partaidetzazko bigarren prozesuaren abiapuntua, urte bereko abenduaren 5ean. 
Bi prozesuen artean 500 ekarpenetik gora jaso dira, gizarte zerbitzuekin zerikusi zuzena edo zeharkakoa duten eremu guztietatik etorriak: Parlamentuan ordezkaritza duten alderdi politiko guztiak, Arartekoa, gizarte eragileak, lanbide elkargoak, Nafarroako Adinekoen Kontseilua, gizarte bazterketaren arloko entitateak, hala nola, Pobreziaren kontrako Nafarroako Sarea edo Gaztelan Fundazioa, ezgaitasunen arlokoak, CORMIN, ANASAPS, ANFAS, AMIMET edo ASPACE, esate baterako; adingabeen arlokoak, besteak beste Haritz Berri Fundazioa edo Mugarik Gabe; zerbitzuak hornitzen dituzten enpresak, gizarte zerbitzuetako profesionalak, Nafarroako Udal eta Kontzejuen Federazioa, eta partikularrak. Guztira, ekarpen horietatik 218 erantsi zaizkio zorroari. 






	[image: image5.png]




	[image: image6.png]Carlos Ill, 2. 31002 PAMPLONA @& 848 42 77 00 948 22 76 73
gobiernodenavarra.prensa@cfnavarra.es  www.navarra.es




	Página 1 de 5


PAGE  
	[image: image2.png]




	[image: image3.png]4D Carlos 111, 2. 31002 PAMPLONA & 848 4277 00 948 2276 73
%gobiernodenavarra.prensa@cfnavarra.es WWw.navarra.es




	Página 5 de 5



[image: image1.png][image: image2.png][image: image3.png][image: image4.png][image: image5.png][image: image6.png]